
	శా.	
సంతోషామృతతృప్తి నూఁదినమదిన్ శాంతాత్తు లైనట్టిని

శ్చింతుల్ గాంతురు నిత్యసౌఖ్యమహిమల్ సిద్ధంబు సాపేక్ష న

త్యంతక్లేశగతాగతభ్రమణదుర్వ్యాపారమోహాకుల

స్వాంతు ల్గానఁగ నేర రవ్విధము లేశంబున్ వృథాయాసతన్.

	గీ.	
ఆశ మిగులంగఁ గల్గినయన్నరునకుఁ, గదల నూఱామడయు దవ్వు గాక యుండు

నిత్యసంతోషి యైనట్టినిర్మలునకు, ధనము చేపడ్డ నందు నాదరము లేదు.

	వ.	
అట్లు గావున నర్థవంతుండును వివేకియు నయ్యెనేనియుం గాంచనరత్నసాంగత్య

సామ్యంబు సంధిల్లు లోకదృష్టాంతంబును వినంబడియుండు నెట్లంటేని.

	ఉత్సాహ.	
భూతదయకు మిగులఁ గల్గుపుణ్యమున్ బ్రభూతరో

గాతురంబు గాక దేహ మమరుకంటె సౌఖ్యమున్

బ్రీతికపట మింత లేని పేర్మికంటె స్నేహమున్

భౌతి నిర్ణయించుకంటెఁ బండితత్వ మున్నదే.

	వ.	
అది నిమిత్తంబు నాకుఁ బుట్టినవిచారంబుకతంబున భవదంతికంబునకుం జనుదెంచితి

ననిన విని మిత్రమందరుం డిట్లనియె.

	క.	
సురనరకిన్నరపన్నగ, గరుడాసురపక్షిపశుమృగంబులు లోనై

పరఁగిన లోకత్రయమునుఁ, బరువడి నాహారముఁ గొనుఁ బగిలిటిలోనన్.

	క.	
కావున నాహారార్థము, కావింపఁడు నింద్య మైనకార్యము ప్రాజ్ఞుం

డీవును పరోపకార, ప్రావీణ్యముమై ప్రయాసపడు టొప్పుఁ గదా.

	ఉ.	
మానవుఁ డంత ధర్మవిధిమార్గ మెఱుంగఁగ లేనికేవల

జ్ఞానియెయేని లేదు ఫలసంపద నీతికిఁ బాసి యుద్యమ

శ్రీ నెఱయంగ లేనినరుఁ జెందినమంచిగుణంబు గల్గినన్

గానఁగ రాక పోవు మఱి 'కార్యము రాదు మనోవిహీనతన్.

	గీ.	
అచ్చుపడ నీతిశాస్త్రంబు వచ్చెనేనిఁ, బొరి నిరుద్యోగి ఫలసిద్ధిఁ బొందలేఁడు

తెల్ల మంధుండు కరమున దీపముండె, నేని యచటిపదార్థంబుఁ గానలేఁడు.

	వ.	
అని చెప్పి మఱియును.

	సీ.	
ఒకవేళ దాత యాచకవృత్తిమై నుండు, యాచకుం డొకవేళ నగును దాత

యొకవేళ శాత్రవనికరంబు భంజించు, నొకవేళ నిలువక యోడి పాఱు

నొకవేళ సంపద నుప్పొంగుఁ బైపయి, నొకవేళఁ గడు లేమి నొంది యుండు

నొకవేళఁ బుత్త్రమిత్త్రకళత్రయుతుఁ డగు, నొకవేళ నొక్కఁడు నొదిగి యుండు

		 ఈ పేజీలో చివరి మార్పు 22 మార్చి 2023న 00:27కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

